
Satsingsområda i Regnbogen Natur-og Kulturbarnehage 2026 – 2027 

Vossakunstnaren Taral ( 1917- 1989) ser me på som ein av våre lokale kulturskattar, som me 
ynskjer å lære meir om denne hausten. Dei flotte bileta av troll, som han har laga, er eit flott 
utgangspunkt for fantasien vår når me skal ha trollfest i skogen, me skal leika troll, teikna, mala 
og lesa andre eventyr om troll.  

Me har eit stort kulturmangfald i Regnbogen. I mars må me laga flybillett og pass, for då reiser 
me til dei ulike landa, som er representert i barnehagen vår. Då dreg me på flytur og lærer om 
landa og deira kultur. 

Gruffalo  (Julia Donaldson) kom ut i 1999 og har blitt ein moderne klassikar. Fleire av borna 
elskar Gruffalo , så på vårparten skal fleire få bli med inn i skogen og sjå kva som skjer når den 
snartenkte musa møter ein svolten gruffalo.  

Ein av verdiane i Regnbogen er grøn kvardag. Me ynskjer å gje borna gode opplevingar i naturen, 
så dei vert glade i naturen. Me veit alle at det me er glade i, tek me vare på! Me er mykje på tur i 
skog og mark, men det er ikkje alltid turen vert så lang, så hjå oss er turen eit mål i seg sjølv. 
Regnbogen er sertifisert som Miljøfyrtårn, det har me vore sidan 2012. Miljøarbeidet står difor 
sentralt i kvardagen vår og borna lærer mykje om korleis me skal ta vare på naturen, jorda og 
havet. Gjenbruk er eit viktig tema i miljøarbeidet. Me har appen La Vandre, som enkelt legg til 
rette for auka gjenbruk av klede og utstyr for alle foreldra i Regnbogen.    

 Borna lærer gjennom leik, både inne, ute i barnehagen sitt område og på tur i skog og mark. I leiken 
lærer dei spelereglane i livet og leiken  er borna sin eigen måte å lære og skape noko nytt på. Leiken 
legg grunnlaget for å utvikle kunnskap og ferdigheiter og dei lærer seg gode verdiar som respekt, 
omsorg, glede, barn i sentrum, identitet og friendship. Dette er verdiar som Regnbogen er bygd på og 
er grunnpilarar i arbeidet vårt.  

Spikking er ein del av kvardagen og ein aktivitet me har hatt i Regnbogen i mange år. Når borna 
byrjar på Måneljos (4 år), får dei sin eigen spikkekniv. Når dei er ferdig i barnehagen, får dei med 
seg kniven heim. Den får dei til odel og eige, saman med spikkevitnemålet.  

6.februar er det samane sin nasjonaldag. Heile veke 6 lærer me om livet til samane, lagar bidos 
og kanskje me lærer oss ein joik? 

Ein av grunnpilarane i vår barnehage er språk og språkutvikling. I dette arbeidet er det viktig med 
deltakande og engasjerte vaksne. Gjennom lesing,  dramatisering og leik styrkjer ein språket til 
borna. Dei møte ulike språk, språkformer og dialektar  gjennom rim, regler, song, litteratur og 
tekstar frå notid og fortid.   

Kari Finne Sognnæs har utdanninga si mellom anna frå Ole Bull Akademiet og ho er utdanna 
musikk – og helsearbeidar. Ho er ein inspirerande og god pedagog. Ho vil gjennom heile året 
komme innom i Regnbogen og  steva med oss, i år som i fjor. Slik vil me friska opp dei steva me 
kan og lærer oss nye. 

Årsplanen er godkjent:         

…………………………………………………                                                                                                                                                                                         
Dagleg leiar Ingebjørg Bryn Høgheim 

……………………………………….    ……………………………………….. …….. 

Leiar i SU, Silje Marie Raa Moe    Dagleg leiar Ann Helen Grevle 



 

 

 

 

 

 

 

 


